
Šiõǥǥ kuuli da teâđtõsneävvai eeʹttǩeei, 
  
Muʹst lij rämm särnnad, što Riikksuåvtõs lij täʹbbe šiõttääm Säʹmmlai tuõđâšvuõtt- da 
suåvâdvuõttkomissio. Ääʹšš liâ valmštõõllâm neellj eeʹjj ääiʹj čââvas õhttsažtuâjast 
Sääʹmtiiʹǧǧin da Saaʹmi siidsåbbrin. 
  
Komissio šiõttummuš lij õhtt kõskksaž pieʹǩǩ halltõõzz šõddâmjânnmest šõddi 
ooumažvuõiggâdvuõtt-tuâjast. Komissio tuâjj puätt leeʹd määŋg kõskkvuõđâst  
oʹdinaknallšem da historiaalaž proseʹss Lääʹddjânmest.  
  
Vueiʹttep aainâs leeʹd seämma miõl tõʹst, što Säʹmmlai tuõđâšvuõtt- da 
suåvâdvuõttkomissio tuõjju lij vääžnai tarbb. Alggmeer liâ tobddâm da vueiʹnne rasiism da 
čårstummuž määŋgain jânnmin - še riikki da veʹrǧǧniiʹǩǩi vueʹsspeäʹlest. Alggmeerai sââʹjj 
lij ääiʹjpoddsaž äʹšš meeʹst da maaiʹlmest. 
  
Komissio tuâj täävtõssân lij toobdsted da ärvvtõõllâd säʹmmlai tobddâm histoorla da 
ânnʼjõž čårstummuž da mättjed tõʹst. Tääzz koʹlle jeäʹrbi mieʹldd riikk suddeempolitikk di 
vuõiggâdvuõđi neuʹrrummuž. Komissio tuâjjan lij čiõʹlǧǧeed, mõõnnalla täk vaaikte 
säʹmmlaid da sij õhttsažkådda ânnʼjõž vueʹjjest. Vaʹstteei proseeʹss liâ jååʹttmen 

še Taarrjânnmest da Ruõccjânnmest.  
 

 
Komissio tuâjain haaʹleet oouʹdeed säʹmmlai pueʹrab vueiʹtlvâžvuõđid tuõʹllʼjed da viikkâd 
ooudâs jiijjâz ǩiõlâs da kulttuuʹres. Proseeʹss poodd ǩiččlõõđât še nââneed säʹmmlažvuõđ 
da sääʹmkulttuur tobddmõõžž väʹlddnarood kõõskâst.  
 
Komissiost liâ vitt komissaar, koin kueʹhtt liâ vaʹlljuum riikksuåvtõõzz eʹtǩǩõõzzâst, kueʹhtt 
Sääʹmteeʹǧǧ eʹtǩǩõõzzâst da õhtt Saaʹmi siidsåbbar eʹtǩǩõõzzâst. Komissio lij tuâjstes 
jiõččvälddsaž da čõnnsaʹttem. 
  
Valmmštõõllmõõžž altteeš Sääʹmteeʹǧǧ aalǥtõõzzâst kålggmannust 2017. Riikksuåvtõõzz 
kanslia lij valmmštõõllâm õhttsažtuâjast Sääʹmtiiʹǧǧin da Saaʹmi siidsåbbrin komissio 
alttummuž. Riikk beäʹlnn mieʹldd valmmštõõllmõõžžin liâ leämmaž še 
vuõiggâdvuõttministeria da sosiaal- da tiõrvâsvuõttministeria.  
  
Riikksuåvtõõzz kanslia šiõttad seuʹrrjemjoouk tuõđâšvuõtt- da suåvâdvuõttkomissio 
tuärjjõssân. Seuʹrrjemjouʹǩǩe kååččat eeʹttǩeei jeäʹrbi mieʹldd eeʹttiǩ-kååʹddest 
eeʹttkâʹsttemnalla åårrai peällõõǥǥin di Sääʹmteeʹǧǧest. Seuʹrrjemjoukk reâugg tõn räjja, 
poka tuõđâšvuõtt- da suåvâdvuõttkomissio tuâjj põõtt.  
 

  
Komissio tuâjj puätt aainâs kaggâd õuʹdde loʹsses mooštaid persontääʹzzest di 
kollektiivlânji. Tän määinast psykososiaalʼlaž tuärjjõs lij vääžnai pieʹǩǩ Säʹmmlai 
tuõđâšvuõtt- da suåvâdvuõttproseeʹss. Säʹmmlai psykososiaalʼlaž tuärjjõõzz liâ 



valmštõõllâm tärkka ouddâl komissio šiõttummuž, što riʹjttjeei tuärjjõõzz sääʹmǩiõlin da 
kulttuur õõlǥtem naaʹlin liâ vuäǯǯamnalla. Tän ouddâl jeäʹla näkam kääzzkõõzz vueʹjjest 
leäkku leämmaž sääʹmǩiõlin vuäǯǯamnalla. 
  
Tuäivtam lekkvuõđ komissiooʹje tõn tääʹrǩes tuâjast. Õhttsaž täävtõõzzam lij, što komissio 
tuâj seuʹrrjõssân vuârrsaakk da naʹddjõs säʹmmlai da riikk kõõsk lâssan.  
  
Pâi fiʹttjeeʹl mâid säʹmmla liâ ǩiõččlâsttam, vueiʹttep vuõiggnalla kaunnâd räʹtǩǩõõzzid 
pueʹttiäigga. 
 


